
Polisi Atgyweiriadau
Cyngor Caerdydd

Mae'r polisi hwn yn nodi'r ffordd y mae Cartrefi Cyngor Caerdydd yn ymateb i atgyweiriadau ymatebol ar draws ei stoc dai.  Mae'n esbonio sut y gellir adrodd am atgyweiriadau, yr amserlenni ar gyfer cwblhau a chyfrifoldebau'r Cyngor a'r tenantiaid ar gyfer gwahanol fathau o atgyweiriadau. 

Pwrpas
1.1 Mae'r polisi hwn yn amlinellu'r dull y bydd Cartrefi Cyngor Caerdydd yn ei gymryd wrth ddarparu gwasanaethau atgyweirio a chynnal a chadw.  Bydd hyn yn cydymffurfio â'r holl ddeddfwriaeth a safonau cymwys ac yn sicrhau gwasanaeth o ansawdd uchel i'n tenantiaid.  

1.2 Mae tenantiaid yn iawn i ddisgwyl gwasanaeth atgyweirio dibynadwy, syml a reolir yn dda. Ein nod yw bodloni'r disgwyliadau hyn trwy ddarparu cyfathrebu clir, ymatebion amserol a dull cyson o ddatrys problemau.  Mae'r ymrwymiadau hyn yn sail i'n gweledigaeth ar gyfer y gwasanaeth. 


2. Cefndir Deddfwriaethol a Pholisi
2.1 O dan Ddeddf Rhentu Cartrefi (Cymru) 2016, mae gan landlordiaid gyfrifoldebau clir, wedi'u diffinio'n gyfreithiol ynghylch cyflwr a diogelwch y cartrefi y maent yn eu darparu.  Mae Rhan 4 o'r Ddeddf yn gosod rhwymedigaethau ar landlordiaid i sicrhau bod pob annedd yn cael ei chadw mewn cyflwr da a'i bod yn addas i fod yn gartref (FfIFYG) trwy gydol cyfnod y contract meddiannaeth. 

2.2 O dan Ddeddf Rhentu Cartrefi Cymru Llywodraeth Cymru, cyfeirir at unigolyn neu aelwyd sy'n meddiannu eiddo o dan gontract meddiannaeth, yn gyfnewid am rent, fel deiliad contract yn ôl y gyfraith. Mae adborth gan ein deiliaid contract yn dangos bod yn well ganddynt gael eu galw’n denantiaid. Felly, defnyddir y term tenant trwy gydol y ddogfen hon. 

2.3 Mae Safon Ansawdd Tai Cymru (SATC) 2023 yn gosod safonau ansawdd gofynnol y mae'n rhaid i bob cartref tai cymdeithasol yng Nghymru eu bodloni.  

2.4 Cryfhawyd SATC o fis Ebrill 2026 ac mae bellach yn cynnwys gofynion pellach sy'n ymwneud ag ymateb i beryglon.  Pan nodir peryglon, bydd y Cyngor yn ymateb yn unol â'r gofynion a nodir yn y Safon ac unrhyw ganllawiau cysylltiedig, gan ddefnyddio dull sy'n seiliedig ar risg sy'n blaenoriaethu diogelwch tenantiaid.  Am ragor o fanylion, cyfeiriwch at y Gofynion SATC ar Ymateb i Beryglon.

2.5 Mae'r System Mesur Iechyd a Diogelwch ar gyfer Tai (SMIDT) yn nodi'r dull o asesu cyflwr eiddo a nodi unrhyw beryglon, gan gynnwys lleithder a llwydni. Mae'r SMIDT yn ystyried anghenion iechyd y preswylwyr ochr yn ochr ag unrhyw broblemau gyda'r eiddo i asesu lefel y risg. Defnyddir SMIDT i benderfynu a yw eiddo yn addas i fod yn gartref. 


Datganiad Gweledigaeth
Ein nod yw darparu cartrefi diogel o ansawdd uchel mewn cyflwr da, sy'n bodloni'r holl rwymedigaethau cyfreithiol, rheoleiddiol a chytundebol. Byddwn yn cyflawni hyn trwy gynllun cynnal a chadw rhagweithiol a thrwy atgyweiriadau ymatebol amserol ac effeithiol. 
Ein nod yw darparu gwasanaeth atgyweiriadau ymatebol prydlon, proffesiynol ac effeithlon, gan ddatrys y broblem ar yr ymweliad cyntaf lle bynnag y bo modd, a lleihau unrhyw anghyfleustra i'n tenantiaid.  

Rydym wedi ymrwymo i roi ein tenantiaid yn gyntaf a sicrhau bod tenantiaid yn teimlo eu bod yn cael gwybodaeth, yn cael eu parchu ac yn cael eu cefnogi drwy gydol y broses atgyweirio. 


3. Datganiad o Fwriad 
· Rydym yn deall bod tai o ansawdd da yn allweddol i iechyd a lles ein tenantiaid a'u teuluoedd. Ein bwriad yw sicrhau bod pob un o'n cartrefi yn ddiogel, yn gynnes ac yn cael ei gynnal yn dda, gan gynnig lle diogel a chyfforddus i denantiaid fyw ynddo. Bydd hyn yn cael ei gyflawni trwy raglenni cynnal a chadw rhagweithiol a chynlluniedig o waith ochr yn ochr ag atgyweiriadau ymatebol effeithiol, prydlon. 

· Ein nod yw cyflawni safonau uchel o ofal cwsmeriaid a boddhad tenantiaid cyffredinol drwy sicrhau bod atgyweiriadau’n hawdd i'w hadrodd - trwy ystod o ddulliau cysylltu hygyrch - a bod apwyntiadau ar gael ar adegau sy'n gyfleus i denantiaid. 

· Byddwn ni’n defnyddio dull gweithredu sy'n canolbwyntio ar y tenant, gan ddeall anghenion y tenant a phreswylwyr eraill yn yr aelwyd ac ymateb yn briodol. 

· Byddwn yn ystyried amgylchiadau unigol, gan wneud addasiadau rhesymol lle bo angen i wneud y gwasanaeth mor hygyrch â phosibl.

· Byddwn yn gosod amserlenni clir i sicrhau bod atgyweiriadau’n cael eu blaenoriaethu a'u cyflawni’n brydlon. Byddwn yn cyhoeddi ein perfformiad yn erbyn yr amserlenni hyn.  

· Ein nod yw 'trwsio tro cyntaf', gan ddatrys y problemau ar yr ymweliad cyntaf. Lle nad yw hyn yn bosibl, byddwn yn esbonio'r rhesymau i'r tenant.  Byddwn yn ceisio trefnu unrhyw waith dilynol angenrheidiol yn ystod yr ymweliad cychwynnol, neu cyn gynted â phosibl ar ôl hynny. 

· Ein nod yw rhoi gwybodaeth i denantiaid trwy gydol y broses atgyweirio, gyda diweddariadau a negeseuon atgoffa rheolaidd.
· Bydd gan ein gweithredwyr yr hyfforddiant a'r cymwysterau priodol i gynnal ymchwiliadau trylwyr i bryderon a adroddir, ac i weithredu'r atgyweiriadau neu welliannau mwyaf priodol.

· Byddwn yn esbonio'n glir pa fath o atgyweiriadau y byddwn ni’n eu gwneud fel y landlord a pha rai y mae’r tenant yn gyfrifol amdanynt. Byddwn yn defnyddio dull cyson a theg wrth gymhwyso ac adennill costau atgyweiriadau y gellir ailgodi tâl amdanynt.

· Byddwn yn sicrhau bod hyfforddiant a gweithdrefnau staff yn adlewyrchu'r polisi hwn, ac yn defnyddio dulliau sy'n seiliedig ar risg sy'n cyd-fynd â Safonau Ansawdd Tai Cymru, y System Mesur Iechyd a Diogelwch Tai, a Deddf Cydraddoldeb 2010.


4. Cwmpas
4.1 Mae'r polisi hwn yn berthnasol i bob cartref sy'n eiddo i Cartrefi Cyngor Caerdydd neu a reolir ganddo.

4.2 Mae'r polisi hwn yn berthnasol i bob tenant sydd â chontract meddiannaeth gyda Chyngor Caerdydd.  

4.3 Bydd y polisi hwn ar gael i denantiaid, drwy:
· Wefan Cartrefi Cyngor Caerdydd
· Y pecyn cofrestru ar gyfer tenantiaid newydd 
· I bob tenant ar gais

4.4 Mae'r polisi hwn yn berthnasol i staff sy'n gweithio yn yr Uned Cynnal a Chadw Ymatebol (UCCY), Syrfewyr, Arolygwyr, Gweithredwyr a swyddogion Amserlennu; Canolfan Gyswllt Cysylltu â Chaerdydd (C2C) a chontractwyr allanol sy'n gwneud gwaith ar ran Cartrefi Cyngor Caerdydd.  Gall hefyd fod yn berthnasol i staff eraill sy'n gweithio o fewn gwasanaethau a ddarperir gan Cartrefi Cyngor Caerdydd.

4.5 Mae'r polisi hwn yn cynnwys unrhyw waith cynnal a chadw cylchol, megis gwiriadau diogelwch trydanol a nwy, a fydd yn cael eu cynnal yn unol ag amserlen, gan sicrhau diogelwch ein tenantiaid a'u cartrefi.

4.6 Nid yw'r polisi hwn yn cwmpasu tai sector preifat.  Ar gyfer tai sector preifat, gellir dod o hyd i ragor o wybodaeth yn https://www.srs.wales/cy/Home.aspx 

Nid yw'r polisi hwn yn cwmpasu eiddo lesddaliadol, h.y. eiddo Cyngor Caerdydd sydd wedi'u gwerthu. Am unrhyw ymholiadau, gallwch gysylltu â'r tîm Eiddo Lesddaliadol drwy e-bostio LesddaliadHiB@caerdydd.gov.uk neu ar 029 2053 7150.

Nid yw'r polisi hwn yn cwmpasu llety a ddarperir fel rhan o gyflogaeth y tenantiaid.  

Mae'r polisi hwn yn berthnasol i gartrefi sy'n eiddo i Cartrefi Cyngor Caerdydd neu a reolir yn uniongyrchol ganddo. Nid yw'n berthnasol i lety dros dro, hosteli neu eiddo a brydlesir gan landlordiaid preifat neu gymdeithasau tai, a gwmpesir gan drefniadau a pholisïau ar wahân.

4.7 Mae'r polisi hwn yn berthnasol i atgyweiriadau sy'n ymwneud â'r cartref ei hun ac unrhyw ardaloedd cymunedol cysylltiedig, er enghraifft ardaloedd cyffredin mewn bloc o fflatiau. 


5. Diffiniadau
· Tîm Rheoli Achosion – Mae'r tîm yn defnyddio dull rheoli achos, gan gymryd cyfrifoldeb am gydlynu a rheoli lleithder a llwydni ac achosion cymhleth eraill. Mae hyn yn sicrhau bod gwaith yn cael ei gyflawni mewn ffordd gydlynol, yn hytrach na chael ei wneud ar wahân gan grefftwyr unigol.

· Canolfan Gyswllt (C2C) – Canolfan Gyswllt Gwasanaeth Cwsmeriaid Cyngor Caerdydd, sy'n darparu cyswllt uniongyrchol i denantiaid roi gwybod am broblemau, gofyn am wasanaethau a chael cyngor.

· Contractwyr – Mewn rhai achosion rydym yn defnyddio contractwyr allanol i wneud atgyweiriadau ymatebol. 

· Cynnal a Chadw Cylchol – Gwaith cynnal a chadw rheolaidd a gynllunnir sy’n cael ei wneud ar gyfnodau penodol i gadw adeilad yn ddiogel ac mewn cyflwr da a sicrhau ei fod yn cydymffurfio.

· Lleithder – Lleithder gormodol o fewn eiddo a achosir gan anwedd, gollyngiadau, neu broblemau strwythurol.

· Adleoli -  Pan mae’n rhaid i denant symud dros dro gan nad yw'n bosibl iddo barhau i fyw yn ei brif gartref, yr eiddo lle mae’n dal ei gontract meddiannaeth (tenantiaeth). Gall hyn ddigwydd o ganlyniad i argyfwng, er enghraifft tân; pan fydd gwaith mawr a gynlluniwyd yn cael ei wneud neu fel ymateb i berygl annisgwyl yn yr eiddo.

· Tîm Cartrefi Sych – Tîm arbenigol sy'n ymroddedig i reoli achosion o leithder a llwydni.

· Peryglon a Risg 
· Perygl Sylweddol – Sgôr risg coch.  Wedi'i ddosbarthu fel categori 1 o fewn fframwaith SMIDT. Mae'r risg o niwed yn uchel ac yn ddifrifol ac mae angen sylw ar unwaith.
· Perygl Cymedrol – Sgôr risg oren.  Wedi'i ddosbarthu fel categori 2 o fewn fframwaith SMIDT. Mae'r risg yn is na chategori 1 ond mae angen sylw brys o hyd.
· Mân Berygl – Sgôr risg gwyrdd. Yn annhebygol o achosi niwed difrifol ac mae ganddo sgôr difrifoldeb isel.

· Arolwg Annibynnol - asesiad o eiddo a gynhelir gan syrfëwr allanol, annibynnol lle mae problemau atgyweirio parhaus neu ddadleuol, yn enwedig yn ymwneud â lleithder a llwydni. 

· Llwydni – Twf ffwngaidd sy'n deillio o amodau llaith.

· Contract Meddiannaeth - Y cytundeb cyfreithiol sy'n rhoi'r hawl i berson (y deiliad contract/tenant) fyw mewn annedd ac yn nodi hawliau a chyfrifoldebau'r landlord a’r deiliad contract.  Arferai gael ei alw’n gytundeb tenantiaeth.

· Addasiadau Rhesymol – Newidiadau neu fesurau a roddir ar waith i gael gwared ar neu leihau anfantais a brofir gan denant oherwydd anabledd, cyflwr iechyd, oedran neu nodwedd warchodedig arall, yn unol â Deddf Cydraddoldeb 2010. 

· Uned Cynnal a Chadw Ymatebol (UCChY) – Yn rheoli a chyflawni atgyweiriadau a gwaith cynnal a chadw o ddydd i ddydd ar eiddo'r Cyngor, gan sicrhau bod cartrefi’n cael eu cadw'n ddiogel a’u cynnal a’u cadw’n dda. 
· Sgôr Risg – Y dosbarthiad a ddefnyddir i asesu lefel y risg a achosir gan broblem a adroddwyd, yn unol â'r System Mesur Iechyd a Diogelwch Tai (SMIDT), ac i bennu blaenoriaethau ymateb priodol.


· Rheolwyr Technegol – Rheoli'r gweithlu mewnol a chontractwyr, a bydd yn cynnal arolygiadau yng nghartrefi tenantiaid i benderfynu ar y gwaith sydd ei angen a sicrhau bod atgyweiriadau'n cael eu cwblhau i safon uchel. 

· Tenantiaid - O dan Ddeddf Rhentu Cartrefi (Cymru) Llywodraeth Cymru, cyfeirir at unigolyn neu aelwyd sy'n meddiannu eiddo sy'n eiddo i Gyngor Caerdydd o dan gontract meddiannaeth, yn gyfnewid am dalu rhent, fel Deiliad Contract yn ôl y gyfraith.  Mae adborth gan ein Deiliaid Contract yn dangos bod yn well ganddynt gael eu galw’n denantiaid. Felly, defnyddir y term tenant trwy gydol y ddogfen hon. 


6. Polisïau neu Weithdrefnau Cysylltiedig
· Polisi Lleithder a Llwydni Cartrefi Cyngor Caerdydd  
· Polisi Adleoli Cartrefi Cyngor Caerdydd 
· Gweithdrefn Arolwg Annibynnol 
· Gweithdrefn Dim Mynediad
· Gweithdrefn Cais Atgyweirio Lleithder Ailadroddus
· Gweithdrefn Adrodd Cyflwr Eiddo a Ffitrwydd i Fod yn Gartref (FfIFYG)
· Polisi Ailgodi Tâl am Atgyweiriadau
· Cyfrifoldebau Atgyweirio 
· Blaenoriaeth Atgyweiriadau a Chynnal a Chadw Cylchol 
· Gwelliannau’r Tenant ei Hun 
· Sicrhau Ansawdd a Monitro Gwaith 
· Gofynion SATC ar Ymateb i Beryglon  

7. Cyfrifoldebau Atgyweirio
7.1 Fel landlord, rydym yn ymrwymedig i gadw ein cartrefi mewn cyflwr da.

7.2 Mae rhai atgyweiriadau’n gyfrifoldeb arnom ni fel y landlord, a rhai’n gyfrifoldeb ar y tenant. Ein cyfrifoldeb ni yw gwneud gwaith atgyweirio i sicrhau bod yr eiddo’n ddiogel, mewn cyflwr da, ac yn strwythurol gadarn, ac felly hefyd gynnal gwiriadau diogelwch rheolaidd. Ar ôl yr atgyweirio, byddwn yn sicrhau bod yr ardal yn cael ei gadael mewn cyflwr glân a thaclus.  

7.3 Mae tenantiaid yn gyfrifol am gyflawni mân dasgau cynnal a chadw o ddydd i ddydd yn eu cartref lle nad yw'r rhain yn ymwneud â chyfrifoldebau strwythurol, diogelwch neu statudol y landlord. Mae tenantiaid hefyd yn gyfrifol am addurno eu cartref yn barhaus. Mae rhagor o fanylion ac enghreifftiau o gyfrifoldebau'r tenant wedi'u nodi yn y Ddogfen Cyfrifoldebau Atgyweirio. 


8. Sut rydyn ni’n Darparu'r Gwasanaeth Atgyweirio
8.1 Mae'r rhan fwyaf o atgyweiriadau’n cael eu gwneud gan ein gweithlu mewnol o grefftwyr cymwys.

· Rydym hefyd yn cyflogi contractwyr dibynadwy i wneud rhywfaint o waith:
· I helpu gyda'r galw ar adegau prysur 
· I wneud gwaith arbenigol nad yw'r timau mewnol efallai yn gallu ei wneud, megis atgyweirio system mynediad drws cymunedol neu waredu asbestos. 
· Profion trydanol. 

8.2 Rydym yn gosod safonau gwasanaeth uchel ar gyfer y gweithlu mewnol a chontract ac yn cynnal archwiliadau rheolaidd o'u gwaith.


9. Mynediad i'r Gwasanaeth Atgyweirio
9.1 Ein nod yw sicrhau bod tenantiaid yn gallu cael mynediad hawdd i'r gwasanaethau atgyweirio trwy sawl sianel gyfathrebu.

9.2 Rydym yn annog tenantiaid i roi gwybod am atgyweiriadau yn brydlon, cyn gynted ag y byddant yn sylwi ar unrhyw broblemau.

9.3 Gellir rhoi gwybod am atgyweiriadau dros y ffôn drwy Cysylltu â Chaerdydd (C2C) ar 029 2087 2088. Gall tenantiaid hefyd roi gwybod am atgyweiriad trwy ddefnyddio un o'r ffonau am ddim yn yr Hybiau lleol. Gall staff yn yr Hyb gefnogi tenantiaid i wneud yr alwad os oes angen. 

9.4 Yr oriau agor rheolaidd pan all tenantiaid roi gwybod am atgyweiriadau dros y ffôn i C2C yw: 
· Dydd Llun i ddydd Gwener – 8:30am i 6:00pm.

9.5 Pan fydd tenant yn ffonio i roi gwybod am atgyweiriad, rydyn ni’n anelu at drefnu apwyntiad cyfleus ar unwaith, tra’i fod ar y ffôn. Lle nad yw hyn yn bosibl, bydd amserlennydd atgyweiriadau yn cysylltu â'r tenant cyn gynted â phosibl i drefnu.

9.6 Gellir cwblhau ffurflenni gwe hefyd ar unrhyw adeg i godi tocyn atgyweirio ar gyfer atgyweiriadau Brys a Rheolaidd. Rhaid rhoi gwybod am argyfyngau dros y ffôn.  Os nad yw tenantiaid yn siŵr sut i wneud hyn, gallant fynd i Hyb a gall y staff eu helpu. Gellir cwblhau'r ffurflen we ar ffôn clyfar neu gyfrifiadur yn Atgyweirio eich cartref - Ffurflenni Cyngor Caerdydd  

9.7 Os bydd y tenant yn cael argyfwng y tu allan i oriau agor C2C, bydd angen iddo ffonio 029 2087 2088 o hyd ond bydd ei alwad yn cael ei throsglwyddo i'r tîm Tu Allan i Oriau. Mae'r gwasanaeth brys 'Tu Allan i Oriau' ar gael gyda'r nos, ar benwythnosau ac ar wyliau banc i ymateb i atgyweiriadau brys. Os nad yw'r broblem atgyweirio’n cael ei hystyried yn argyfwng, dylid ei hadrodd trwy un o'r opsiynau adrodd safonol a amlinellir uchod a fel arfer gofynnir i denantiaid ffonio ’nôl ar y diwrnod gwaith nesaf i drefnu apwyntiad.

9.8 Bydd mynediad i'r gwasanaeth atgyweirio ar gael yn Gymraeg yn ogystal â Saesneg.  I denantiaid sydd ag anghenion iaith eraill, mae Llinell Iaith ar gael.

9.9 Bydd y slotiau apwyntiad canlynol ar gyfer atgyweiriadau’n cael eu cynnig o ddydd Llun i ddydd Gwener:
· 08:30 – 12:30
· 10:00 – 14:00
· 12:30 – 16:00 (12:30 – 15:30 ar ddydd Gwener)
· 08:30 – 16:00 (ar gyfer gwaith yr amcangyfrifir y bydd yn cymryd dros 4 awr)

9.10 Bydd y tenant yn cael gwybodaeth am ei waith atgyweirio trwy alwadau ffôn a negeseuon testun. Bydd negeseuon atgoffa am ddyddiad ac amser yr apwyntiad atgyweirio yn cael eu hanfon drwy neges destun. Ar gyfer atgyweiriadau sydd wedi'u trefnu gyda'r gweithlu mewnol a lle mae gennym rif ffôn symudol cyfredol ar gyfer y tenant, bydd yn derbyn neges destun:
· Pan mae’r apwyntiad atgyweirio wedi'i drefnu gyda C2C. 
· Y diwrnod cyn yr apwyntiad atgyweirio. 
· Pan mae’r gweithredwr ar ei ffordd i'r apwyntiad atgyweirio.

9.11 Ar gyfer atgyweiriadau sydd gyda chontractwyr, bydd negeseuon atgoffa am ddyddiad ac amser yr apwyntiad atgyweirio yn cael eu hanfon drwy neges destun.

9.12 Os nad yw'r tenant yn gallu cadw at apwyntiad ac yr hoffai newid neu ganslo, dylai roi gwybod i'r Cyngor drwy ffonio C2C o leiaf 24 awr cyn i'r apwyntiad ddigwydd. Fodd bynnag, anogir tenantiaid i roi cymaint o rybudd â phosibl os oes angen iddynt wneud newidiadau i'w hapwyntiadau. 


10. Tenantiaid ag Anghenion Ychwanegol ac Addasiadau Rhesymol
10.1 Pan fo gan y tenant neu unrhyw un o'i aelwyd anghenion ychwanegol, er enghraifft problemau iechyd, anableddau neu broblemau iaith, byddwn yn gweithio gyda nhw i sicrhau bod cyngor, cymorth a chefnogaeth briodol yn cael ei roi drwy gydol y broses atgyweirio a bod addasiadau’n cael eu rhoi ar waith i fodloni eu hanghenion.

10.2 I gael rhagor o wybodaeth am sut rydym yn cefnogi tenantiaid, cyfeiriwch at y ddogfen Tenantiaid ag Anghenion Ychwanegol ac Addasiadau Rhesymol.


11. Apwyntiadau a Gollir a Dim Mynediad
11.1 Mae'n hanfodol bod gweithredwyr yn gallu cael mynediad i'r eiddo fel y gallant gwblhau'r gwaith angenrheidiol a sicrhau bod cartref y tenant yn parhau i fod yn ddiogel ac yn gyfforddus. Mae apwyntiadau a gollir yn rhoi pwysau ar y gwasanaeth, gan eu bod yn defnyddio adnoddau gwerthfawr ac yn achosi oedi gydag atgyweiriadau tenantiaid eraill. Mae caniatáu i Weithredwyr gael mynediad i gwblhau atgyweiriadau o fudd i'r Cyngor a thenantiaid ill dau trwy ein helpu i gyflawni atgyweiriadau yn effeithlon a chynnig gwasanaeth dibynadwy i bawb.

11.2 Pan nad yw Gweithredwyr yn gallu cael mynediad i eiddo ar yr amser apwyntiad a drefnwyd, mae'r Cyngor yn dilyn gweithdrefn dim mynediad safonol i sicrhau tegwch, atebolrwydd ac ystyriaeth o anghenion tenantiaid. 

11.3 Bydd Gweithredwyr yn gwneud sawl ymgais i gysylltu â'r tenant ar ddiwrnod yr apwyntiad, gan ddefnyddio dewisiadau cyfathrebu’r tenant. Bydd addasiadau rhesymol yn cael eu gwneud lle mae gan denantiaid anghenion ychwanegol. Os na cheir mynediad o hyd, bydd y Gweithredwr yn cofnodi'r ymgais dim mynediad gyda thystiolaeth ffotograffig ac yn gadael cerdyn galw yn yr eiddo yn cynghori'r tenant sut i aildrefnu'r apwyntiad. 

11.4 Mae gweithdrefn Dim Mynediad clir ar waith sy'n nodi'r camau a gymerir yn dilyn ymweliad dim mynediad. Mae hyn yn dibynnu ar flaenoriaeth yr atgyweiriad ac a yw'n ofyniad statudol; y risg bosibl i iechyd a diogelwch y tenant a'r risg i'r eiddo. Mae pob apwyntiad dim mynediad yn destun asesiad risg gan ystyried y ffactorau hyn a chymerir camau fel y bo'n briodol. 

11.5 Gall canlyniadau'r asesiad risg Dim Mynediad gynnwys:
· Cau'r atgyweiriad (bydd angen i'r tenant wedyn ail-archebu'r atgyweiriad trwy C2C) 
· Aildrefnu'r apwyntiad, bydd hyn yn cael ei wneud fel mater o drefn mewn unrhyw achos lle nodwyd risg iechyd a diogelwch i'r tenant neu risg i'r eiddo. Bydd sawl gwaith y caiff yr apwyntiad ei aildrefnu yn dibynnu ar lefel y risg a aseswyd. 
· Uwchgyfeirio i dimau Rheoli Tenantiaeth neu Reoli Achosion.
· Gwiriadau / atgyfeiriadau diogelu. 
· Codi taliadau lle bodlonir y meini prawf. 
Mae gwaith sy'n gysylltiedig ag iechyd a diogelwch yn cynnwys achosion Diogelwch Tân, Nwy, Trydanol, Gwella Diogelwch, Lleithder a Llwydni, Atgyweirio ac Addas i Bobl Fyw Ynddo.
11.6 Am fanylion llawn, cyfeiriwch at y weithdrefn Dim Mynediad.


12. Blaenoriaethau Atgyweirio ac Amserlenni 
12.1 Blaenoriaethau Atgyweirio
Rydym yn categoreiddio atgyweiriadau a adroddir yn seiliedig ar eu hargyfyngder. Mae'r blaenoriaethau strategol fel a ganlyn:

· Argyfwng
Diffiniad 
Mae'r rhain yn atgyweiriadau sy'n peri perygl uniongyrchol i berson neu lle mae risg ddifrifol o ddifrod i'r eiddo. 
Mae hyn yn alinio â diffiniad SATC - Perygl a allai beri risg sylweddol gyda thebygolrwydd wedi’i asesu fod niwed ar fin digwydd. 
Amserlen
Rydym yn anelu at fynychu'r rhan fwyaf o atgyweiriadau brys i wneud y sefyllfa’n ddiogel o fewn 2 awr o'r amser y caiff yr atgyweiriad ei adrodd. Mewn unrhyw achos, byddwn yn mynychu o fewn 24 awr. 
Byddwn yn gweithio i ddileu'r holl risg posibl o niwed ac unioni unrhyw sefyllfa beryglus cyn gynted â phosibl. Ar ôl gwneud y sefyllfa’n ddiogel, bydd unrhyw waith dilynol yn cael ei drefnu yn ôl yr amserlenni a osodir yn y polisi hwn. 
Ar adegau, efallai na fydd yn bosibl unioni perygl o fewn yr amserlen.  Yn yr achos hwn, bydd cynllun cryno ysgrifenedig yn cael ei roi i'r tenant o fewn 5 diwrnod gwaith.
Yn ystod amseroedd prysur iawn, byddwn yn blaenoriaethu ceisiadau atgyweirio yn seiliedig ar argyfyngder ac yn egluro hyn i denantiaid pan fyddant yn rhoi gwybod am yr atgyweiriad.
· Blaenoriaeth Frys
Diffiniad  
Perygl a allai beri risg sylweddol heb debygolrwydd o niwed ar unwaith. 

Byddwn yn mynd i'r afael â'r mater yn fwy prydlon nag atgyweiriadau brys eraill nad ydynt yn peri risg. 
Amserlen
Byddwn yn ymchwilio i'r perygl o fewn 10 diwrnod gwaith ac yn anelu at ddatrys y broblem o fewn 5 diwrnod gwaith arall. 
Ar adegau, efallai na fydd yn bosibl unioni perygl o fewn yr amserlen.  Yn yr achos hwn, bydd cynllun cryno ysgrifenedig yn cael ei roi i'r tenant o fewn 5 diwrnod gwaith.
Gellir rhoi cyngor ar gamau i leihau unrhyw risg bosibl yn y cartref, fel peidio â defnyddio'r eitem, neu gellir darparu gwresogi dros dro tra bod y tenant yn aros am weithredwr neu i'r mater gael ei ddatrys yn llawn.
· Brys 
Diffiniad  
Atgyweiriad nad yw'n peri risg sylweddol a lle nad oes unrhyw debygolrwydd o niwed ar unwaith. 

Mae atgyweiriadau brys yn flaenoriaeth ganolig.  Er nad oes risg sylweddol i'r tenant neu'r aelwyd, mae angen i ni fynd i'r afael â’r rhain yn fwy brys nag atgyweiriadau arferol. 
Amserlen
Mae gwaith fel arfer yn cael ei wneud o fewn 15 diwrnod gwaith. 
Gellir rhoi cyngor ar gamau i leihau unrhyw risg bosibl yn y cartref, fel peidio â defnyddio'r eitem, neu gellir darparu gwresogi dros dro tra bod y tenant yn aros am weithredwr neu i'r mater gael ei ddatrys yn llawn. 
· Arferol 
Diffiniad  
Atgyweiriad sy'n peri risg isel heb unrhyw debygolrwydd o niwed. 
Nid yw atgyweiriadau arferol yn frys. Mae'r mathau hyn o atgyweiriadau yn golygu bod y tenant yn ddiogel yn ei gartref ac y gallwn drefnu gwaith atgyweirio yn ddiweddarach. Gwaith atgyweirio arferol yw’r holl waith atgyweirio sy’n codi o ddydd i ddydd nad yw’n flaenoriaeth o dan y categorïau Argyfwng neu Frys.
Amserlen
Mae'r rhain fel arfer yn cael eu cwblhau o fewn 25 diwrnod gwaith; fodd bynnag, oherwydd y nifer uchel o atgyweiriadau sydd i’w gwneud ar hyn o bryd, mae hyn wedi'i newid dros dro i 45 diwrnod gwaith.
· Cynllun Blaenoriaethu Uwchraddiadau 
Diffiniad 
Mae’r rhain yn cynnwys gwaith atgyweirio sydd wedi ei gynllunio o flaen llaw ac a wneir i gadw eitemau mewn cyflwr da neu adnewyddu eitemau sydd wedi torri.  O bryd i’w gilydd, ac er mwyn gwneud y gorau o’r adnoddau sydd ar gael, efallai y bydd rhai mathau o atgyweiriadau’n cael eu gwneud fel rhan o raglen a gynllunnir. 
Ar gyfer gwaith allanol mwy sy'n dibynnu ar y tywydd, gall y Cyngor 'wneud y sefyllfa’n ddiogel' a chwblhau'r atgyweiriad llawn yn y gwanwyn neu'r haf i leihau ymweliadau sy’n methu a chefnogi cyfathrebu a threfniadau cynllunio adnoddau gwell.
Amserlen
Dylid cwblhau'r rhain o fewn 9 mis. 
Am ragor o fanylion ac enghreifftiau o atgyweiriadau o dan bob blaenoriaeth atgyweirio, cyfeiriwch at y Ddogfen Blaenoriaeth Atgyweiriadau a Chynnal a Chadw Cylchol.

Ansawdd y gwasanaeth atgyweirio
Bydd atgyweiriadau'n cael eu cwblhau i safon uchel, ar yr ymweliad cyntaf lle bo hynny'n bosibl er mwyn osgoi anghyfleustra i'r tenant. Lle nad yw hyn yn bosibl, rhaid i'r gweithredwr geisio trefnu dyddiad ar gyfer unrhyw waith dilynol tra ei fod yn yr eiddo gyda'r tenant. 
Disgwylir i'n Gweithredwyr ymddwyn yn broffesiynol bob amser wrth fynychu cartrefi tenantiaid. Mae hyn yn cynnwys:
· Dangos prawf adnabod wrth fynychu apwyntiadau
· Bod yn gwrtais a pharchus 
· Gwisgo gorchuddion esgidiau os yw’r tenant yn gofyn
· Rhoi esboniad clir o'r gwaith sy'n cael ei wneud, gan gynnwys rhesymau dros beidio â gallu cwblhau gwaith
· Trin tenantiaid, eu cartrefi a'u heiddo yn ofalus
· Osgoi sŵn neu aflonyddwch diangen
· Gofyn am ganiatâd cyn defnyddio cyfleusterau fel toiledau neu drydan
· Gadael yr eiddo yn lân, yn ddiogel ac yn daclus ar ôl cwblhau'r gwaith
Bydd yn ofynnol i weithredwyr gwblhau hyfforddiant Cydraddoldeb, Amrywiaeth a Chynhwysiant i sicrhau bod tenantiaid yn cael eu trin yn deg, gydag urddas a pharch.
Achosion atgyweirio lleithder, llwydni a chymhleth 
Rydym yn deall yr effaith y gall lleithder a llwydni ei chael ar iechyd a lles ein tenantiaid a'u teuluoedd ac rydym yn cymryd agwedd ragweithiol at leithder a llwydni, gan weithio i'w hatal cyn iddynt ddatblygu ac ymateb yn gyflym ac yn effeithiol pan fydd problemau’n codi. 
· Mae atal yn cael ei flaenoriaethu trwy fuddsoddi mewn rhaglenni cynnal a chadw, uwchraddiadau fel inswleiddio, a systemau awyru. Rydym yn cynnal rhaglenni gwaith llawn pan mae eiddo yn wag ac yn gosod safonau uchel ar gyfer ein cartrefi newydd.  

Mae adroddiadau o leithder a llwydni ac atgyweiriadau mwy cymhleth yn cael eu cydlynu gan Dîm Rheoli Achosion i sicrhau bod yr holl waith yn cael ei gwblhau mewn ffordd gydlynol ac amserol, gyda chefnogaeth monitro a goruchwyliaeth reoli reolaidd.

Darperir taflen Lleithder a Llwydni i denantiaid yn cynnig cyngor ac arweiniad iddynt ar sut i helpu i atal lleithder a llwydni yn yr eiddo.

· Mae ein tîm Cartrefi Sych yn darparu gwasanaethau arbenigol i fynd i'r afael â lleithder yn ein cartrefi, gan ddefnyddio'r dechnoleg ddiweddaraf i nodi achosion o leithder a'u datrys.

· Pan fydd tenant yn adrodd am leithder a llwydni, mae'r achos yn cael ei frysbennu gan ddefnyddio asesiadau risg strwythuredig i sicrhau gweithredu cyflym lle mae’r risgiau iechyd ar eu huchaf. Yna cynhelir arolygiadau gan staff cymwys SMIDT, ac mae'r asesiad yn ystyried anghenion yr aelwyd gan gynnwys unrhyw faterion iechyd, gwresogi, awyru, cyfanrwydd strwythurol a ffynonellau posibl o wlybaniaeth. 

· Mae achosion o leithder a llwydni yn cael eu blaenoriaethu'n ofalus i benderfynu ar argyfyngdra’r achos ac fe'u categoreiddir fel a ganlyn:
· Coch – Risg Ddifrifol
Perygl a allai beri risg sylweddol gyda thebygolrwydd o niwed ar unwaith.
Mae achosion yn cael eu harchwilio o fewn 24 awr a'u hunioni o fewn 24 awr arall. Os na chaiff y perygl ei wella o fewn yr amserlen, darperir Cynllun Cryno ysgrifenedig o fewn 5 diwrnod gwaith.
· Oren – Risg Gymedrol
Perygl a allai beri risg sylweddol heb debygolrwydd o niwed ar unwaith.
Caiff achosion eu harchwilio o fewn 10 diwrnod gwaith a'u hunioni o fewn 5 diwrnod gwaith. Os na chaiff y perygl ei wella o fewn yr amserlen, darperir Cynllun Cryno ysgrifenedig o fewn 5 diwrnod gwaith.
· Gwyrdd – Mân Risg
Perygl sy'n peri risg isel heb unrhyw debygolrwydd o niwed.
Cynhelir archwiliadau o fewn 25 diwrnod gwaith.

· Efallai y byddwn yn comisiynu syrfëwr annibynnol i archwilio eiddo lle ceir problemau parhaus, cymhleth neu ddadleuol. 

Gweithdrefn Cais Atgyweirio Lleithder Ailadroddus
· Rydym yn sicrhau bod unrhyw broblem lleithder neu lwydni a adroddir yn yr un lleoliad o fewn cyfnod o 12 mis yn cael ei nodi, ei hadolygu a'i huwchgyfeirio’n briodol. Mae hyn yn cynnwys gwirio gwaith blaenorol a wnaed a threfnu archwiliad pellach lle bo angen.  
Bydd amgylchiadau unigol, anghenion ychwanegol a materion iechyd y tenant a'i aelwyd hefyd yn cael eu hadolygu a'u diweddaru.
· I gael rhagor o wybodaeth, gweler Polisi Lleithder a Llwydni Cartrefi Cyngor Caerdydd.  

13. Arolygon Annibynnol
· Gallai fod rhai sefyllfaoedd lle mae angen arolwg annibynnol.  Gall hyn gynnwys achosion lle mae angen cyngor arbenigol ychwanegol, fel pan fo gwaith adfer ar gyfer lleithder a llwydni wedi'i wneud ond mae'r broblem wedi ailgodi neu'n anodd ei datrys.  Efallai y bydd hefyd yn briodol cyflogi syrfëwr annibynnol lle mae tenant yn anghytuno â phenderfyniad y cyngor.  

· Am ragor o fanylion gweler y weithdrefn Arolwg Annibynnol. 


14. Monitro Ansawdd a Pherfformiad
14.1 Rydym yn ymrwymedig i sicrhau bod yr holl atgyweiriadau’n cael eu cwblhau i safon uchel o ansawdd, diogelwch a chydymffurfiaeth. Mae sicrwydd ansawdd a monitro’n cael eu gwneud yn rheolaidd ac yn cynnwys y canlynol: 
· Mae goruchwyliaeth yn cynnwys archwiliadau diagnostig a gynhelir cyn gwaith lle bo hynny'n briodol i bennu natur yr atgyweiriad, y datrysiad priodol a'r adnoddau sydd eu hangen.
· Cynhelir archwiliadau rheolaidd o atgyweiriadau parhaus a chyflawn. Mae hyn yn berthnasol i'r gweithredwyr mewnol a chontractwyr allanol. 
· Mae adolygiad rheolaidd o berfformiad gwasanaeth yn erbyn targedau allweddol yn cael ei gynnal a'i adrodd fel rhan o drefniadau monitro corfforaethol. 
· Defnyddir adborth cwsmeriaid a gwersi o gwynion hefyd i fonitro perfformiad.
 
14.2 Defnyddir canfyddiadau i nodi tueddiadau, llywio gwelliannau gwasanaeth, cefnogi datblygiad y gweithlu a chryfhau atebolrwydd, gan sicrhau gwasanaeth atgyweiriadau cyson a dibynadwy i denantiaid. 

14.3 Ymweliadau Archwilio
Er y bydd Gweithredwyr yn gwneud yr atgyweiriad ar yr ymweliad cyntaf os yn bosibl, efallai y bydd achosion lle mae atgyweiriadau’n anodd eu diagnosio trwy alwadau ffôn neu dros e-bost neu Ffurflenni Gwe. Yn yr achosion hyn bydd angen i ni gynnal ymweliadau archwilio. Mae'r ymweliadau hyn yn hanfodol i sicrhau bod atgyweiriadau’n cael eu hasesu'n gywir a'u cwblhau'n brydlon.

Enghreifftiau lle gallai fod angen archwiliadau:
· Anodd diagnosio atgyweiriadau
· Difrod strwythurol i eiddo neu waliau
· Adroddiadau o leithder/llwydni
· Adroddiadau nad yw'r eiddo’n addas i fod yn gartref
· Ceisiadau atgyweirio ar gyfer Plastro
· Ceisiadau atgyweirio Toeau
Lle bynnag y bo modd, byddwn yn rhoi gwybod i'r tenant fod angen archwiliad cyn y gellir gwneud y gwaith.

14.4 Mae rhagor o wybodaeth am sut rydym yn sicrhau ansawdd ar gael yn ein dogfen Sicrhau Ansawdd a Monitro Perfformiad. 


15. Llety Dros Dro (Adleoliadau)
15.1 Lle na all tenant a'i aelwyd aros mewn eiddo tra bod atgyweiriadau’n cael eu gwneud, ystyrir darparu llety dros dro.  Y broses adleoli yw'r dull y byddwn yn ei ddefnyddio pan fydd yn rhaid i denant symud allan o'i eiddo dros dro oherwydd na ellir gwneud gwaith hanfodol yn ddiogel nac yn rhesymol gyda phobl yn y cartref. Mae Panel Adleoli sy'n cynnwys uwch swyddogion tai a staff perthnasol yn ystyried natur y gwaith, unrhyw risgiau diogelwch, ac anghenion unigol pob aelod o'r aelwyd cyn penderfynu a oes angen adleoli. Ar ôl cytuno, mae Swyddog ymroddedig yn cael ei aseinio i bob aelwyd i ddarparu gwybodaeth glir, cymorth ymarferol, a chyfathrebu parhaus trwy gydol y symudiad.

15.2 Pan gymeradwyir adleoliad, mae'r Cyngor yn trefnu llety dros dro addas ac yn sicrhau nad yw tenantiaid dan anfantais ariannol, gan gynnig cymorth gyda symud, cyfleustodau, a chostau hanfodol. Mae cymorth ychwanegol ar gael i aelwydydd ag anghenion ychwanegol, gan gynnwys help gyda phacio, trefniadau hygyrchedd, a symud yn raddol. Unwaith y bydd y gwaith wedi'i gwblhau, mae'n ofynnol i denantiaid ddychwelyd i'w prif gartref, gyda chymorth pellach i sicrhau bod y symudiad yn ôl yn ddiogel a hwylus.

15.3 Am fanylion llawn, cyfeiriwch at bolisi Adleoli Cartrefi Cyngor Caerdydd.


16. Addasiadau gan Denantiaid
16.1 Rhaid cael caniatâd cyn dechrau gweithio ar unrhyw addasiad i'r adeilad i sicrhau bod yr holl gymeradwyaethau angenrheidiol, fel Rheoliadau Cynllunio ac Adeiladu, ar waith.

16.2 Rhaid i denantiaid gael caniatâd ysgrifenedig cyn dechrau unrhyw waith. I ofyn am ganiatâd, dylai tenantiaid gysylltu â Rheoli Tenantiaethau drwy ffonio 029 2053 7501, e-bostio RheoliTenantiaethau@caerdydd.gov.uk neu ymweld ag unrhyw un o'r Hybiau, lle bydd ffurflen gais ar gael. Gellir dod o hyd i restr o Hybiau yma. 

16.3 Unwaith y bydd cais wedi'i gwblhau, bydd caniatâd yn cael ei ystyried a bydd y tenant yn cael gwybod y canlyniad.

16.4 Rhaid i waith nwy gael ei wneud gan gontractwr Cofrestr Diogelwch Nwy, a gwaith trydanol gan weithwyr proffesiynol sydd wedi’u cofrestru gyda NICEIC neu sefydliad cyfatebol. Rhaid darparu tystysgrifau gwreiddiol i ni ar ôl cwblhau.

16.5 Bydd gwaith strwythurol yn cael ei archwilio wedyn. Os yw tenant yn gwneud unrhyw addasiadau heb ganiatâd, neu os nad yw addasiad yn bodloni'r safonau gofynnol, bydd y tenant yn atebol am unrhyw atgyweiriadau neu waith adfer sydd eu hangen, a gallwn ddychwelyd yr eiddo i'w gyflwr gwreiddiol ar gost y tenant.

16.6 Mewn rhai amgylchiadau cyfyngedig, efallai y bydd caniatâd ôl-weithredol yn bosibl ar ôl i archwiliad llawn gael ei gynnal gan Reolwr Technegol. 

16.7 Mae rhagor o wybodaeth ynglŷn â phryd y mae angen i ni gynnal archwiliad cyn i unrhyw waith ddigwydd ar gael yn ein gweithdrefn Addasiadau gan Denantiaid.


17. Addasiadau Ffisegol
17.1 Mae rhai o gartrefi'r Cyngor wedi'u haddasu i ddiwallu anghenion tenantiaid sydd ag anabledd, gan gynnwys nodweddion fel cawodydd mynediad gwastad a rheiliau cydio. 

17.2 Rydym yn ymrwymedig i gynnig cartrefi sy'n darparu ar gyfer anghenion ein tenantiaid, yn enwedig y rhai y gallai fod angen addasiadau arnynt. Os oes angen addasiadau, dylai'r tenant gysylltu â'r Tîm Datrysiadau Ailgartrefu, a all roi cyngor ar unrhyw lety mwy priodol sydd ar gael i weddu i'w anghenion.

17.3 Gall tenantiaid hefyd hunangyfeirio am addasiad trwy gysylltu â'r tîm Therapi Galwedigaethol. 
· Oedolyn ag anabledd – 029 2023 4222
· Plentyn ag anabledd – 029 2053 6490

Cynnal a Chadw Offer Arbenigol
17.4 Mae Gofal a Thrwsio yn gontractwr arbenigol sy'n cyflawni rhai o'r addasiadau a'r atgyweiriadau i'n heiddo.

17.5 Efallai y byddwn yn cyfarwyddo Gofal a Thrwsio i ymgymryd â gwaith atgyweirio arbenigol i gyfleusterau ystafell ymolchi wedi'u haddasu, lle mae gwaith o'r fath yn gofyn am arbenigedd technegol y tu hwnt i gwmpas y gweithlu mewnol neu gontractwyr penodedig. Mae hyn yn cynnwys atgyweiriadau, addasiadau neu ddisodli cawodydd wedi'u haddasu, toiledau, systemau golchi sychu, seddi, rheiliau cydio a gosodiadau cysylltiedig a osodir i ddiwallu anghenion a aseswyd. Mae'r ddarpariaeth hon yn sicrhau bod addasiadau presennol yn parhau i fodloni rhwymedigaethau statudol ac yn cefnogi iechyd, lles ac annibyniaeth y tenant yn ei gartref.

17.6 Mae Gofal a Thrwsio hefyd yn trefnu gwiriadau rheolaidd o offer mecanyddol a ddarperir megis lifftiau llawr a lifftiau grisiau yr ydym wedi'u gosod yn eiddo'r Cyngor.  Mae’r broses o gwblhau'r gwiriadau hyn yn cael ei monitro'n rheolaidd.
18. Atgyweiriadau y gellir Ailgodir Tâl Amdanynt
18.1 Mae atgyweiriadau y gellir ailgodi tâl amdanynt yn cael eu defnyddio i sicrhau bod adnoddau'r Cyngor yn cael eu defnyddio'n briodol a bod cost atgyweiriadau’n cael ei dyrannu'n deg. Pan fo angen atgyweiriadau oherwydd gweithredoedd tenant, esgeulustod, addasiadau anawdurdodedig neu fethiant i gyflawni cyfrifoldebau’r denantiaeth, mae'n rhesymol nad yw'r gost o unioni hyn yn cael ei thalu gan y boblogaeth denantiaid ehangach. Felly, mae Cartrefi Cyngor Caerdydd yn defnyddio dull cyson a theg wrth gymhwyso ac adennill cost atgyweiriadau y gellir ailgodi tâl amdanynt, gan ystyried amgylchiadau unigol a rhoi gwybodaeth glir i denantiaid.

18.2 Eithriadau
Ni ailgodir costau lle:
· Mae difrod yn cael ei achosi o ganlyniad i drosedd a bod rhif cyfeirnod heddlu dilys yn cael ei ddarparu. 
· Mae angen atgyweiriadau oherwydd problemau strwythurol, lleithder, neu gyfrifoldebau landlord eraill.
· Mae'r broblem oherwydd traul arferol.
· Mae'r tenant wedi dilyn yr holl gyfrifoldebau adrodd a chynnal a chadw.

18.3 Gellir dod o hyd i ragor o wybodaeth am sut mae atgyweiriadau y gellir ailgodi tâl amdanynt yn cael eu cymhwyso a sut y gall tenant gwestiynu neu apelio yn erbyn ailgodi costau yn y polisi Atgyweiriadau y Gellir Ailgodi Tâl Amdanynt.

19. Iechyd a Diogelwch
19.1 Rydym yn ymrwymedig i sicrhau bod unrhyw atgyweiriadau a nodwyd fel risgiau iechyd neu ddiogelwch yn cael eu rheoli'n gyflym ac yn unol â'n safonau, polisïau a gweithdrefnau. Mae hyn yn cynnwys:
· Cynllun Rheoli Asbestos
· Polisi Diogelwch Trydanol
· Cynllun Diogelwch Tân
· Polisi Diogelwch Nwy

19.2 Rydym yn ymrwymedig i sicrhau iechyd a diogelwch y gweithlu mewnol. Mewn rhai amgylchiadau, gellir gohirio gwaith atgyweirio nes ei bod yn ddiogel bwrw ymlaen.   Gallai hyn gynnwys sefyllfaoedd lle mae cyflwr yr eiddo yn ei gwneud hi'n anniogel gweithio ynddo. Bydd gweithredwyr hefyd yn gwrthod mynd i mewn i eiddo lle mae plentyn yn bresennol ar ei ben ei hun - gellid gwneud atgyfeiriad diogelu yn yr achos hwn. 

Gwiriadau Iechyd a Diogelwch
Diogelwch Nwy 
· Mae'n gyfreithiol ofynnol i ni gynnal archwiliadau diogelwch nwy i wneud yn siŵr bod yr holl bibellau a chyfarpar nwy sy'n eiddo i'r cyngor, fel boeleri, yn ddiogel. Mae'r archwiliadau’n cynnwys gwirio bod larymau mwg a synwyryddion carbon monocsid wedi'u gosod a’u bod yn gweithio. Mae'r gwiriadau hyn yn digwydd pan fydd tenant yn symud i mewn ac yn parhau yn rheolaidd trwy gydol y denantiaeth, gan gynnwys archwiliadau blynyddol o offer nwy sy'n eiddo i'r Cyngor. 

Diogelwch Trydanol
· Mae gennym ddyletswydd i gynnal gwiriadau diogelwch trydanol a sicrhau bod yr holl osodiadau trydanol yn ein heiddo yn ddiogel i bawb.  Rydym yn profi'r systemau trydanol bob pum mlynedd o leiaf a, phryd bynnag y mae eiddo’n wag, byddwn yn gwneud gwiriadau ac yn unioni unrhyw broblemau cyn i denant newydd symud i mewn. Mae profion rheolaidd yn parhau i'n helpu i gydymffurfio â deddfwriaeth a chadw tenantiaid yn ddiogel. 
Lle mae unedau Adfer Gwresogi Awyru Mecanyddol wedi'u gosod, mae hidlwyr yn cael eu newid yn unol â chyfarwyddiadau'r gwneuthurwr a synwyryddion mwg yn cael eu gwirio i wneud yn siŵr eu bod yn gweithio. 
Darperir profion nwy a thrydanol am ddim. Rhaid i denantiaid ganiatáu mynediad i'w cartrefi ar gyfer yr archwiliadau diogelwch hyn ar ôl derbyn y rhybudd priodol, a byddwn yn gweithio gyda thenantiaid i drefnu amseroedd apwyntiad cyfleus. 
Os nad yw tenantiaid yn caniatáu mynediad, efallai y bydd angen i ni gymryd camau pellach i fodloni gofynion cyfreithiol a chadw pawb yn ddiogel.  Am ragor o fanylion am wiriadau diogelwch, gwasanaethu, a gweithdrefnau cysylltiedig, cyfeiriwch at y ddogfen Blaenoriaeth Atgyweiriadau a Chynnal a Chadw Cylchol. 

19.3 Asbestos
Rydym wedi cynnal arolygon asbestos ar ein heiddo ac wedi cofnodi'r canlyniad.  Mae gweithredwyr yn gallu gael mynediad i’r wybodaeth hon pryd bynnag y bo angen trwy'r gronfa ddata asbestos. Mae'r rhan fwyaf o asbestos yn ein heiddo wedi'i gofnodi fel risg isel ac mae'n ddiogel oni bai bod rhywun yn ymyrryd ag ef. Wrth ddelio ag asbestos, byddwn yn sicrhau:
· Bod unrhyw asbestos a nodwyd yn cael ei wirio i wneud yn siŵr ei fod ar yr arolwg asbestos eiddo, ac os na, bydd arolwg wedi'i ddiweddaru yn cael ei drefnu ar gyfer yr eiddo neu'r ardal lle mae'r gwaith yn cael ei wneud. Bydd copi o'r arolwg yn cael ei ddefnyddio i ddiweddaru'r gronfa ddata asbestos.  
· Bod unrhyw ddeunyddiau yn yr eiddo sy'n cynnwys asbestos yn cael eu nodi gan y gweithredwr cyn gwneud gwaith ymatebol. Bydd y rhain yn cael eu hasesu a byddant fel arfer ond yn cael eu symud os ydynt wedi'u difrodi.
· Bod gwaith yn cael ei gwblhau gan gontractwr asbestos cymeradwy cymwys lle mae asbestos wedi'i ddifrodi neu angen ei symud. Bydd y gronfa ddata asbestos wedyn yn cael ei diweddaru i ddangos bod yr asbestos wedi'i symud.
· Bod yr holl staff atgyweirio a gweithredwyr yn derbyn hyfforddiant blynyddol Ymwybyddiaeth Asbestos UKATA.

19.4 Diogelwch Tân
Bydd yr holl waith ar eiddo yn cael ei wneud gan unigolion cymwys a gyda diogelwch tân mewn golwg. Mae ein dull o ymdrin â diogelwch tân wedi'i nodi yn ein Cynllun Rheoli Diogelwch Tân.    


20. Cynnal a Chadw Cylchol
20.1 Mae'r Cyngor yn gweithredu rhaglen cynnal a chadw cylchol i sicrhau cydymffurfiaeth barhaus â safonau diogelwch ac ansawdd.  Ymysg yr enghreifftiau mae cynnal a chadw lifftiau, larymau tân a systemau chwistrellu.

20.2 I gael rhagor o wybodaeth am Gynnal a Chadw Cylchol, cyfeiriwch at y Ddogfen Blaenoriaeth Atgyweiriadau a Chynnal a Chadw Cylchol.  

Monitro Gwiriadau Cydymffurfiaeth  
· Cynhyrchir adroddiadau rheolaidd i fonitro cydymffurfiaeth â'r gwiriadau iechyd a diogelwch gofynnol gan gynnwys gwasanaethu nwy, profion trydanol a diogelwch tân.  Mae'r adroddiadau hyn yn cael eu hystyried gan uwch reolwyr a chymerir camau priodol i unioni unrhyw broblemau.

Cyflwr Eiddo a Ffitrwydd i Fod yn Gartref 
· Rydym yn ymroddedig i gadw cartrefi mewn cyflwr da a gwneud yn siŵr eu bod bob amser yn addas i fod yn gartref i bobl. Rydym yn gwneud hyn trwy gymysgedd o atgyweiriadau ymatebol, gwiriadau cydymffurfiaeth rheolaidd, a rhaglenni gwaith cynnal a chadw cynlluniedig. Pan fydd eiddo’n wag, byddwn yn ei archwilio i wneud yn siŵr ei fod yn cyrraedd safon uchel cyn i denant newydd symud i mewn. Rydym hefyd yn cynnal ymweliadau arferol ar ôl i'r tenant symud i mewn, i nodi unrhyw anghenion atgyweirio a gwirio cyflwr yr eiddo.  Os byddwn yn dod o hyd i unrhyw broblemau yn ystod yr ymweliadau hyn, byddwn yn eu cofnodi ac yn delio â nhw yn unol â'n polisi a Safonau Ansawdd Tai Cymru. 
· Os yw tenantiaid yn poeni am gyflwr eu cartref, gallant wneud cais am archwiliad. Os ydynt yn teimlo nad yw eu heiddo’n addas i fod yn gartref, gallant ddal eu rhent yn ôl nes bod unrhyw broblemau’n cael eu datrys. 
· Rydym yn annog ein holl aelodau staff i adrodd am gyflwr eiddo gwael yn rhagweithiol.  Am ragor o wybodaeth, gweler y weithdrefn Adrodd ar Gyflwr Eiddo a FfIFYG.


21. Cwynion Cwsmeriaid
21.1 Rydym yn ystyried cwynion yn gyfle gwerthfawr i wella ein gwasanaethau yn barhaus. Rydym yn cymryd unrhyw adborth o ddifrif ac yn ei ddefnyddio i nodi problemau sy’n ailadrodd, tueddiadau sy'n dod i'r amlwg, a meysydd lle gellir gwella'r gwasanaeth atgyweirio. Mae tîm ymroddedig o swyddogion yn ymateb i gwynion am y gwasanaethau a ddarperir gan Cartrefi Cyngor Caerdydd.  Pan fydd y gŵyn yn cael ei chadarnhau, byddwn yn cynnig ymddiheuriad llawn ac yn nodi sut rydym yn bwriadu unioni'r problemau a godwyd, gan gynnwys ystyried iawndal ariannol fel y nodir isod.

21.2 Gall tenantiaid wneud cwyn drwy e-bostio'r tîm Cwynion yn cwyniontai@caerdydd.gov.uk neu drwy ffonio C2C ar 029 20872088.

21.3 Mae adroddiadau rheolaidd ar gwynion a dderbynnir am y gwasanaeth atgyweirio yn cael eu cynhyrchu gan uwch reolwyr i ystyried tueddiadau ac unrhyw gamau cywiro sydd eu hangen. 


22. Iawndal Ariannol a Hawliadau Cyflwr Gwael
22.1 Ein nod yw cynnig gwasanaeth cwsmeriaid o’r safon uchaf i'n tenantiaid; fodd bynnag, rydym yn cydnabod bod yna adegau pan fydd pethau'n mynd o'i le. Pan fydd hyn yn digwydd, byddwn yn anelu at wneud pethau'n iawn cyn gynted â phosibl.

Iawndal Ariannol
22.2 Ar ôl ymchwilio i gŵyn gan denant, neu lle mae wedi cymryd sawl ymdrech i ddatrys atgyweiriad, mae’n bosibl y byddwn yn nodi bod y tenant wedi dioddef anghyfleustra neu anghyfiawnder sylweddol. Yn yr achosion hyn gallai fod yn briodol gwneud iawndal ariannol i gydnabod y problemau y mae ein camgymeriad neu ddiffyg gweithredu wedi'u hachosi.

22.3 Ym mhob achos lle cynigir iawndal, bydd y Cyngor yn gofyn am gadarnhad ysgrifenedig bod yr achwynydd yn derbyn y cynnig iawndal a'r manylion banc priodol i alluogi’r taliad.

Hawliad Cyflwr Gwael
22.4 Os yw tenant yn teimlo bod ei eiddo mewn cyflwr gwael a’n bod wedi methu â gwneud atgyweiriadau angenrheidiol ar ôl i'r tenant roi gwybod am yr atgyweiriadau, yna gellir gwneud hawliad cyflwr gwael.

22.5 Rhaid cyfeirio hawliadau at:
Cyngor Caerdydd
Neuadd y Sir 
Glanfa'r Iwerydd  
Caerdydd
CF10 4UW  

23. Yswiriant
23.1 Mae'n bwysig i denantiaid sicrhau bod cynnwys eu cartrefi wedi'i yswirio'n briodol.  Mae tenantiaid yn gyfrifol am unrhyw golled neu ddifrod i'w cartref oherwydd digwyddiadau fel lladrad, llifogydd, tân, neu ddifrod damweiniol.  Yn ogystal, gall tenantiaid fod yn gyfrifol am ddifrod a achosir i eiddo cyfagos o ganlyniad i ddigwyddiadau o'r fath.  

23.2 Nid yw yswiriant cynnwys y cartref wedi'i gynnwys yn naliad rhent y tenant i Cartrefi Cyngor Caerdydd.  Mae rhagor o wybodaeth am yswiriant cynnwys y cartref ar gael ar wefan y Cyngor - https://www.cardiff.gov.uk/CYM/preswylydd/Tai/Byw-yn-eiddor-cyngor/yswiriant-cynnwys-y-cartref/Pages/default.aspx


24. Datganiad Cydraddoldeb
24.1 Mae Cyngor Caerdydd wedi ymrwymo i gynnig cyfle cyfartal drwy ein polisïau a strategaethau, ac o ran cynnig mynediad cyfartal i’n holl wasanaethau. Rydym hefyd wedi ymrwymo i sicrhau bod pobl yn cael cyfle cyfartal i gyflawni eu potensial. 

24.2 Nid yw gwahaniaethu ar sail hil, cenedligrwydd, tarddiad ethnig, crefydd neu gred, rhywedd, statws priodasol, rhywioldeb, anabledd neu oedran yn dderbyniol.  Bydd y Cyngor yn mynd i'r afael ag anghydraddoldeb, yn trin pob person gydag urddas a pharch, ac yn gweithio i wella gwasanaethau i bawb. 

24.3 Fel sefydliad dwyieithog, mae gennym ni gyfrifoldebau cyfreithiol sy’n ymwneud â Mesur y Gymraeg 2011. Bydd yr holl ddogfennaeth ar gael yn Gymraeg a Saesneg, ac ochr yn ochr â hyn, bydd cyngor a chymorth i denantiaid hefyd ar gael yn Gymraeg. Bydd gwybodaeth yn cael ei darparu mewn fformatau hygyrch ac ieithoedd eraill lle bo angen. 

24.4 Darperir y fframwaith cyfreithiol gan Ddeddf Cydraddoldeb 2010 a’r Ddyletswydd Cydraddoldeb Sector Cyhoeddus.

24.5 Mae rhagor o wybodaeth ar gael ar wefan Cyngor Caerdydd.

24.6 Mae Asesiad Effaith Sengl wedi'i gynnal.


25. GDPR a Deddf Diogelu Data 2018
25.1 Mae Cartrefi Cyngor Caerdydd yn ymrwymedig i sicrhau bod yr holl ddata:
· Yn cael ei brosesu’n deg, yn gyfreithlon ac yn dryloyw.
· Yn cael ei gasglu at ddibenion cyfreithlon penodol yn unig
· Yn berthnasol ac wedi'i gyfyngu i'r hyn sy'n ofynnol
· Yn gywir a chyfoes
· Yn cael ei storio fel y nodir ym Mholisi Cadw Cofnodion Rheoli Tai
· Yn cael ei ddiogelu rhag prosesu anawdurdodedig neu anghyfreithlon a cholled neu ddifrod damweiniol

25.2 Mae rhagor o wybodaeth am ymrwymiadau GDPR Cyngor Caerdydd ar gael ar wefan Cyngor Caerdydd. 

26. Ymgynghoriad
26.1 Ymgynghorwyd â'r Tîm Cartrefi Sych, y tîm Rheoli Achosion, yr Uned Cynnal a Chadw Ymatebol a Rheoli Tenantiaeth.

26.2 Ymgynghorwyd â thenantiaid hefyd wrth ddatblygu ac adolygu'r polisi hwn.


27. Monitro ac Adolygu
27.1 Bydd y polisi hwn yn cael ei adolygu bob tair blynedd, neu'n gynt os yw hynny’n ofynnol gan statud, rheoliadau, arfer gorau, datblygiadau sy'n dod i'r amlwg, neu adolygiadau o bolisïau eraill ledled y Cyngor.








28. Rheoli’r Ddogfen
28.1 Mae hon yn ddogfen reoledig ac ni ddylid ei newid oni bai bod hynny wedi'i awdurdodi gan berchennog y polisi.
· Dyddiad Cymeradwyo: 13.05.2026 
· Dyddiad Dod i Rym: 14.05.2026 
· Dyddiad Adolygu Nesaf: 14.05.2026
· Dyddiad Adolygiad Cyfreithiol: 14.06.2026
· Grŵp Darllen Preswylwyr: 11.03.2026 
· Perchennog y Polisi: Jane Thomas

